
Vedtak 
I samsvar med delegasjonsfullmakt frå Breheimen nasjonalparkstyre gjev 

nasjonalparkforvaltaren Lom sambeitelag v/ Trond Dalsegg løyve til bruk av drone i samband 

med søk etter sau i Lom kommune sin del av Breheimen nasjonalpark og Høyrokampen 

naturreservat. Løyvet er gjeven med heimel i § 4 i verneforskrifta for Breheimen 

nasjonalpark, § 8 i verneforskrifta for Høyrokampen naturreservat og naturmangfaldlova § 48 

fyrste ledd, fyrste alternativ. 

 

Følgjande vilkår gjeld for løyvet: 

• Løyvet gjeld ut beitesesongen 2021. 

• Løyvet gjeld for bruk av drone med pilot frå Innlandet droneberedskap. Droneførar 

skal vere godt kjent med Luftfartstilsynets regelverk for bruk av drone: 

https://luftfartstilsynet.no/droner/  

• All flyging skal avgrensast til det som er strengt nødvendig. 

• Flyging med drone skal i størst mogleg grad skje i maksimal høgde som er 120 meter 

over bakkenivå. 

• Det skal haldast god avstand til fuglar og dyr slik at dei ikkje blir skremt. Alternativt 

skal flyginga avbrytast. Det skal også haldast god avstand til folk som eventuelt er i 

området. 

• Statens naturoppsyn Breheimen v/ Øyvind Angard skal ha melding før flyging kan 

gjennomførast (tlf.: 917 33 365). 

• Nasjonalparkforvaltar skal ha ein rapport om samla omfang av flyging. Rapporten 

skal sendast nasjonalparkforvaltar seinast 1. desember 2021. 

 

https://luftfartstilsynet.no/droner/

Vi gjer oppmerksam på at dette løyvet berre gjeld i forhold til verneforskrifta for Breheimen 

nasjonalpark og Høyrokampen naturreservat. Søkjar er sjølv ansvarleg for å innhente eit 

eventuelt løyve etter anna lovverk frå kommune og/eller grunneigar. 

Vedtaket kan klagast inn for Miljødirektoratet av ein part eller andre med rettsleg 

klageinteresse, jf. forvaltningslova § 28. Frist for klage er tre veker frå vedtaket er motteke. Ei 

eventuell klage stilast til Miljødirektoratet, men skal sendast til Breheimen nasjonalparkstyre. 

 

Dokument i saka 

• Søknad frå Lom sambeitelag v/ Trond Dalsegg, datert 16. september 2021 men 

motteke den 22. september 2021.   

 

Saksopplysningar 

Søknaden 

Søknaden er attgjeven nedanfor: 

Som leiar i Lom sambeitelag har eg vore i kontakt med Innlandet Droneberedskap v/Morten 

Hammeren om leiting med drone etter sau. Dette vil begrense seg til å leite etter dyr som 

ikkje har vorte funne på annan måte. Hammeren gjorde meg merksam på at det måtte 

sendast melding/innhentast løyve frå Statsforvaltaren. Leitinga vi skje innafor grensene til 

Lom kommune og kan koma til å omfatte enkelte landskapsvernområde og delar av 

Jotunheimen nasjonalpark, kanskje Reinheimen også. Det er på førehand umogleg å seia 

kvar dette kan bli. Leitinga vil skje i dei områda der det er sakna sau og vil ta til siste delen av 

september og så lenge det er behov.  

I fjor og også ved tidlegare høve har vi brukt småfly utan særleg godt resultat. Reknar det vil 

vera mykje meire effektivt og betre å sjå ved bruk av drone. 

Reknar med at dette er ei grei og kurant sak og at vi kan starte ved behov. 

 

Heimelsgrunnlag 

Delegering 

Miljøverndepartementet har i brev av 1. februar 2011 delegert forvaltningsmynde for 

Breheimen nasjonalpark til Breheimen nasjonalparkstyre. Dette er gjort med medhald i 

naturmangfaldlova § 62. 

I medhald av styresak 7/2016 og styresak 2/2020 har Breheimen nasjonalparkstyre gjort 

vedtak om å delegere behandling av enkelte saker til nasjonalparkforvaltaren. Dette er gjort 

med heimel i nasjonalparkstyrets vedtekter. Vedtaket gjev nasjonalparkforvaltarane i 

Breheimen myndigheit til å treffe vedtak i saker som gjeld søknad om løyve etter 

verneforskriftenes spesifiserte dispensasjonsbestemmingar, samt kurante saker etter 

naturmangfaldlova § 48 for verneområda i Breheimen. 

 

Verneformål – verneforskrift 

Breheimen nasjonalpark 

Føremålet med Breheimen nasjonalpark er å ta vare på eit stort, samanhengande og 

villmarksprega naturområde som inneheld særeigne, representative økosystem og landskap 

utan tyngre inngrep. Vidare er føremålet med nasjonalparken m.a. å ta vare på eit 

høgfjellsøkosystem med eit eigenarta og variert biologisk mangfald, ta vare på leveområde til 

villreinstammen i Reinheimen-Breheimen villreinområde, vegetasjon og landskap, og å ta 

vare på kulturminne. Ålmenta skal ha høve til uforstyrra oppleving av naturen gjennom 

utøving av naturvenleg og enkelt friluftsliv med lita grad av teknisk tilrettelegging. 

 

Etter verneforskrift for Breheimen nasjonalpark, er motorferdsel på land, på vann og i lufta 

under 300 m frå bakken forbode (verneforskriftene § 3 pkt. 6.1), med unntak gjeve i pkt. 6.2 

og 6.3. 

 

Bruk av dronar blir ikkje rekna som motorferdsel etter motorferdselslova med forskrifter, og i 

verneforskrifta blir det lagt til grunn same definisjon av motorferdsel som i motorferdselslova. 

Forbodet mot lågtflyging i verneområdet gjeld heller ikkje for bruk av dronar.  

 

I forbindelse med bruk av dronar seier verneforskrifta for Breheimen nasjonalpark følgande: 

• «Unødig støy er forbode. Bruk av motordrivne modellfly o.l. er forbode. Dette er ikkje 

til hinder for bruk av motorisert isbor i samband med fiskekultivering». 

 

Høyrokampen naturreservat 

Føremålet med Høyrokampen naturreservat er å ta vare på eit område som inneheld 

sjeldsynte og trua karplantar, lav, mosar og sopp. Området har ein særskilt verdi som 

botanisk lokalitet. Vidare er føremålet med naturreservatet å ta vare på eit område med 

særskilt verdi for biologisk mangfald i form av naturtypar, økosystem, plante- og dyreartar og 

naturlege økologiske prosessar. Reservatet har stor variasjon i naturtypar, mellom anna 

sørvendt berg og rasmark, naturbeitemark, kalkrike område i fjellet og kalkskog. Området har 

og særskilt naturvitskapleg verdi som vitskapleg og pedagogisk referanseområde. 

 

§ 3 bokstav i verneforskrifta for Høyrokampen naturreservat seier følgande: Dyrelivet, 

mellom anna reirplassar og hiområde, er verna mot skade, øydelegging og unødig 

forstyrring. Utsetting av dyr er forbode. 

 

Det er ikkje spesifisert unntaksregel for bruk av dronar i Breheimen NP eller Høyrokampen 

NAT, og ein søknad om dispensasjon krev da behandling etter den generelle 

dispensasjonsheimelen i § 4 i verneforskriftene, dvs. vurdering etter naturmangfaldlova § 48. 

§ 48 set svært strenge krav til når ein dispensasjon eventuelt kan vurderast, og opnar for 

dispensasjon berre dersom tiltaket «ikke strider mot verneformålet og ikke påvirker 

verneverdiene nevneverdig». Begge vilkår må vera oppfylt. Dispensasjon må heller ikkje 

gjevast sjølv om vilkåra elles kan vera oppfylt. Skjønn og instruksar frå overordna 

styremakter spelar også inn. Dispensasjonsregelen i § 48 kan ikkje brukast for å utvide 

rammene gjevne i vernevedtaket, men er ein sikkerheitsventil som skal fange opp uføresette 

eller heilt spesielle tilfelle som ikkje vart vurdert på vernetidspunktet. 

 

 

Forvaltningsplan 

I forvaltningsplanen for Breheimen nasjonalpark står det m.a. dette om støy.: 

Stillheit har sin eigenart og sin eigenverdi. Målet er å halda unødig støy i 

verneområda på eit så lågt nivå som mogleg. 

Naturen skal få utvikle seg utan å bli påverka av ureining, og folk skal kunne oppleve 

naturen sine eigne lydar. 

Det er òg forbod mot unødvendig støy, t.d. motordur i verneområda for å sikre 

område der naturen sine eigne lydar og stillheit er ein viktig del av naturmiljøet og for 

folk sin natur- og opplevingsverdi. 

Unødig støy er forbode. Det er m.a. forbod mot bruk av motordrivne modellfly og 

modellbåt i nasjonalparken og i landskapsvernområda. Dette forbodet omfattar også 

droner. 

 

Om dronebruk knytt til beitenæring – generelt  

I brev av 06.03.19 har Miljødirektoratet slik vurdering av dronar i samband med beitenæring:  

«For områder med forbud mot bruk av droner kan det både for tamreindrift, sauenæring, 

oppsynsvirksomhet mv vurderes å gi dispensasjon etter naturmangfoldloven § 48. De 

vurderingene som skal gjøres av hjemmelsforhold, naturtilstand, sårbarhet og 

skjønnsmessige forhold fremgår generelt av Miljødirektoratets "Rundskriv om forvaltning av 

verneforskrifter". I tillegg kommer naturligvis en vurdering av miljørettsprinsippene i tråd med 

Klima- og miljødepartementets sin veileder til naturmangfoldloven kap II.» 

 

Naturmangfaldlova 

Omsynet til verneverdiane i området blir vurdert, særleg i forhold til landskap, dyreliv og 

friluftsliv, jf. verneforskrifta § 2 og naturmangfaldlova §§ 1(Føremål), 4 og 5 (forvaltingsmål 

for naturtypar, økosystem og artar), samt § 7 (prinsipp for å ta offentleg avgjerd), jf. § § 8-12 

(kunnskapsgrunnlaget og miljørettslege prinsipp). 

Vurdering 
Erfaringar frå tidlegare sesongar tilseier at det kan vera krevjande å finne at alle sauane i 

slutten av beitesesongen. Ved fleire tidlegare anledningar har beitelaget brukt småfly for å 

leite etter sakna sau, utan at dette har gjeve gode resultat. Beitelaget ønskjer nå å prøve ut 

bruk av drone frå Innlandet droneberedskap til dette formålet. Bruk av drone skal avgrensast 

til å leite etter dyr som ikkje har vorte funne på annan måte. 

 

Dei siste åra har det vore behandla ein del dronesaker i norske verneområde. Dei innvilga 

sakene er i stor grad knytt til ymse former for dokumentasjon som kartlegging eller 

naturfilming der det er sett vilkår knytt til dyreliv og friluftsliv. Ulempene og skadepotensialet 

ved bruk av dronar er vel kjent, både i forhold til friluftsliv og dyreliv. Samtidig kan bruk av ei 

drone ha stor nytteverdi, f.eks. ved bruk i naturforvaltning, ulike typar næringsverksemd og 

eksempelvis leiting etter beitedyr. Dette gjelder ikkje minst når bruk av dronar kan redusere 

køyring i terrenget eller redusere bruken av fly/helikopter.  

 

Nasjonalparkforvaltar meiner at det er tilstrekkeleg kunnskap om området og konsekvensane 

av tiltaket. Med bakgrunn i databasar (Naturbasen og Artsdatabanken), forvaltningsplanen 

for Breheimen, ulike naturfaglege rapportar og generell kunnskap om området, er det god 

oversikt over kva som kan påverke natur og miljø negativt.  

 

Den mest sensitive tida for fuglane er vanlegvis frå ettervinteren og ut i midten av august. 

Bruk av drone frå slutten av september og utover året vil såleis ikkje vera konfliktfylt med 

tanke på fugl. Når det gjeld drone og villreinen er det framleis lite kunnskap om påverknad. I 

delar av villreinområdet i Rondane sør har ein utanfor verneområda brukt drone til 

strukturteljingar. Erfaringane her var at villreinen la merke til dronane, mogleg på grunn av 

støyen, men også visuelt. Nokre flokkar trakk seg litt meir saman, utan registrert 

fluktreaksjon. Dette er også under utprøving i forbindelse med registrering av villrein i 

Reinheimen og Breheimen. På denne tida av året er villreinen mindre sårbare enn på 

vinteren og i kalvingsperioda. Bruk av drone på denne tida av året vil sannsynlegvis ikkje 

vera i direkte konflikt med villrein her, men det er heilt avgjerande korleis ein utfører 

droneflyginga dersom det skulle dukke opp villrein i området (§ 8). 

 

For å ivareta naturmiljøet kan forvaltningsmyndigheita bl.a. stille villkår som har som formål å 

avgrense ein eventuell skadeverknad av eit løyve. Det blir vurdert at bruken av drone i dette 

området ikkje vil påverke dyre- eller fugleliv i Breheimen nasjonalpark og Høydalen 

landskapsvernområde nemneverdig dersom flyginga blir utført på ein omsynsfull måte. 

Samstundes er det viktig å bruke drone minst mogleg og ta spesielle omsyn til både dyreliv 

og andre brukarar av området. Det må difor leggjast opp til at drone blir brukt berre i eit 

avgrensa omfang. For saka er det viktig at beitelaget har knytt åt seg ein profesjonell aktør 

med god kompetanse på flyging og som har tilgang til avansert utstyr som bl.a. termisk 

kamera. 

Ut frå noverande vurdering meiner nasjonalparkforvaltar at det ikkje er aktuelt å ta i bruk 

føre-var-prinsippet i denne saka dersom vilkåra i saka blir følgt. Tiltaket er ut i frå ei samla 

vurdering nødvendig av omsyn til dyrevelferd og tilrettelegging for ein effektiv leiteaksjon. 

Bruk av drone vil vera det mest skånsame hjelpemiddel for å få lokalisert den sakna sauen. 

Dersom flyginga skjer i samsvar med vilkåra i saken, vil ikkje flyginga påverke 

verneverneverdiane og verneformålet nemneverdig. Det er vurdert at eit løyve ikkje vil føre til 

presedens for andre saker som omhandlar bruk av dronar.  

 

Ved bruk av tidsavgrensing på løyve og andre vilkår, gjev dette godt grunnlag for at 

naturmangfaldet ikkje skal bli nemneverdig belasta. Det er vurdert at tiltaket ikkje vil medføre 

miljøforringing, men tiltakshavar pliktar å iverksette dei tiltak som er nødvendig for å sikre at 

naturmangfaldet ikkje skal bli skadelidande. Om ikkje dette blir gjort kan tiltakshavar bli 

pålagt å iverksette tiltak for å rette skaden i ettertid. Det blir lagt vekt på å setja vilkår som 

regulerer flyginga for å unngå eventuell skade på natur og miljø (§§ 9-12). 

 

Ut ifrå ei samla vurdering meiner nasjonalparkforvaltaren at bruk av drone kan gjennomførast 

med dei vilkåra som er sett i tilknyting til løyvet. 

 

 

Med helsing 

Stein Magne Grevrusten 

Nasjonalparkforvaltar 

 

Etter våre rutinar er dette brevet godkjent og sendt utan underskrift 

 

 

Kopi går til: 

Fylkesmannen i Innlandet 

Miljødirektoratet 

Lom Fjellstyre 

Lom kommune 

Statens naturoppsyn Breheimen v/ Øyvind Angard 


